
DO'A 

(Tuan Yang di-Pertua mempengerusikan meshuarai) 

TITAH UCHAPAN DULI YANG MAHA MULIA SERI PADUKA 
BAGINDA YANG DI-PERTUAN AGONG 

Tuan Yang di-Pertua Dewan Negara, Tuan Yang di-Pertua Dewan Ra'ayat dan Yang 
Berhormat Ahli2 Dewan Negara dan Dewan Ra'ayat: 

Beta menguchap shukor kehadzrat Tuhan Rabbul Alamin yang telah melimpahkan rahmat-
Nya untok Beta menyampaikan uchapan Beta kapada Ahli2 Yang Berhormat kedua2 Dewan 
Parlimen pada hari ini. Upachara pembukaan Penggal yang Pertama bagi Parlimen yang Ketiga 
ini ada-lah memberi erti yang sangat besar bagi negara ini dan bertambah2 lagi bagi Beta 
sa-telah di-langsongkan upachara Pertabalan Beta pada 20hb Februari. 

Sebagaimana Ahli2 Yang Berhormat sedia ma'alum, beberapa hari sa-telah Pilehan Raya 
di-jalankan pada lOhb Mei, 1969 satu peristiwa burok telah berlaku yang memaksa keadaan 
dharurat di-ishtiharkan pada 15hb Mei, 1969, dan pemerentahan sechara berparlimen 
di-gantong sa-hingga keadaan di-dalam negara puleh semula. Tun Abdul Razak bin Dato' 
Hussein telah di-lantek menjadi Pengarah Gerakan dan di-tugaskan untok memulehkan 
keamanan, mengembalikan pentadbiran yang lichin, dan mewujudkan semula suasana harmoni 
di-antara kaum dalam negara ini. 

Dalam menjalankan tugas2 yang di-berikan kapada-nya, Pengarah Gerakan telah di-bantu 
oleh beberapa badan saperti Majlis Gerakan Negara dan Majlis Perundingan Negara. Beta 
berasa shukor kehadzrat Illahi kerana dengan kebijaksanaan dan tindakan tegas Tun Abdul 
Razak selaku Pengarah Gerakan, keadaan negara kita telah puleh saperti keadaan sekarang 
ini. Angkatan Polls dan Angkatan Tentera telah memberi khidmat yang chemerlang untok 
memulehkan keamanan negara. Semua anggota2 perkhidmatan awam pula telah memberikan 
sumbangan yang sa-penoh-nya untok mengembalikan pentadbiran yang lichin. Ra'ayat Beta 
dari semua gulongan dan sa-genap lapisan dan juga Majlis Muhibbah Negara telah sama 
berusaha untok mewujudkan semula suasana harmoni di-antara kaum2 dalam negeri ini. 
Kapada Tun Abdul Razak dan semua-nya yang telah berkhidmat dengan tidak mengira masa 
dan kepentingan diri sendiri, Beta menguchapkan berbanyak2 terima kaseh. Jasa dan khidmat 
bakti mereka sa-sunggoh2-nya di-sanjong tinggi oleh negara. 

Dengan keadaan negara puleh saperti keadaan sekarang ini, Beta telah berkenan supaya 
Parlimen bersidang semula. Walau bagaimana pun, kita harus berwaspada dan berikhtiar 
supaya peristiwa burok yang berlaku pada 13hb Mei, 1969, tidak berulang lagi. 

Pada saat ini Beta mengambil peluang menguchapkan selamat bersara daripada jawatan 
Perdana Menteri kapada Paduka Ayahanda Tunku Abdul Rahman Putra Al-Haj. Selama 
15 tahun Tunku telah mengetudi Kerajaan negara ini dan di-bawah pimpinan beliau, negara 
ini telah menchapai kemerdekaan dan menjadi negara yang merdeka dan berdaulat. Di-bawah 
pimpinan-nya juga negara kita telah menchapai kesetabilan dan kemajuan yang chemerlang. 
Jasa dan bakti Tunku kapada bangsa dan negara akan senantiasa di-ingati oleh ra'ayat 
Malaysia dan kita semua ber do'a moga2 Allah melimpahkan Rahmat dan Hidayat-Nya kapada 
beliau dalam masa persaraan-nya. 

swasta harus-lah di-wujudkan oleh kerana aktiviti2 Kerajaan sering menyentoh kedudokan 
pehak swasta dan sebalek-nya. Maka mustahak-lah pehak masing2 memahami dan mengenali 
tujuan2 dan aktiviti2 yang di-jalankan oleh masing2. Kerajaan sedang menyusun satu ranchangan 
untok membolehkan pegawai2 dari kedua2 pehak mendapat perhubongan yang rapat dan 
mungkin juga untok menukarkan pegawai2 yang berkebolehan daripada suatu pehak kasatu 
pehak yang lain. Dengan chara ini Kerajaan berharap kedua2 pehak akan dapat mengenali 
dan memahami sechara dekat lagi tujuan masing2 supaya kedua2 pehak dapat saling membantu 
usaha masing2 memajukan ekonomi negara ini. 

Berhubong dengan keselamatan dalam negeri Kerajaan akan terus mengambil tindakan tegas 
dan segera terhadap anasir2 subversif di-negeri ini. Gerakan menentang pengganas2 di-kawasan 
sempadan sedang giat di-jalankan dan senantiasa menerima kerjasama yang erat dari Kerajaan2 

Thai dan Indonesia. 

Di-dalam bidang pertahanan, Kerajaan terpaksa memperbesarkan lagi Angkatan2 Tentera 
demi kepentingan keselamatan negara dari sebarang anchaman dari dalam dan dari luar 
negeri. Sunggoh pun langkah itu akan memakan belanja yang agak besar tetapi sebagai suatu 
negara yang bebas dan berdaulat, negara kita harus-lah berikhtiar dengan segala daya upaya-
nya mempertahankan diri-nya daripada sebarang anchaman. 

Selain daripada memperbesarkan Angkatan Tentera kita, Kerajaan telah juga bersetuju, 
atas asas-nya, bekerjasama dalam bidang pertahanan dengan negara2 sahabat untok kepentingan 
bersama. Persetujuan mengadakan Peratoran Pertahanan Lima Negara di-antara Malaysia, 
Singapura, Britain, Australia dan New Zealand, ada-lah merupakan satu peratoran perundingan 
di-antara kelima negara untok mengambil tindakan2 yang di-persetujui bagi keselamatan 
Malaysia dan Singapura. Apabila Peratoran ini di-persetujukan, maka Perjanjian Pertahanan 
British / Malaysia akan mansokh dan Britain tidak akan lagi memainkan peranan utama dalam 
pertahanan Malaysia dan Singapura. Tetapi Malaysia dan Singapura akan menjadi negara2 

utama di-dalam Perjanjian ini. Kesimpulan-nya Angkatan Tentera kita sendiri mesti-lah 
mengambil aleh tanggong-jawab2 untok mempertahankan kedaulatan dan keutohan negara 
kita dengan pertolongan negara2 sahabat jika perlu. 

Dalam tahun Tujoh-pulohan ini dan dalam suasana wilayah Asia Tenggara pada masa 
sekarang, yang sedang menempohi perubahan politik, ekonomi dan sosial, negara kita telah 
mempunyai suatu sikap yang membena dalam perhubongan dengan negara2 jiran dan negara2 

yang lain-nya. 

Beta sukachita menegaskan di-sini bahawa Kerajaan akan terus mengamalkan sikap yang 
membena ini dengan menjalankan dasar luar-nya yang bebas, sa-aliran dengan masa dan 
keadaan mengikut kepentingan kita sebagai suatu negara yang merdeka, berdaulat dan yang 
sedang membangun. Kerajaan sedang mempergiatkan kerjasama dan bersahabat dengan semua 
negara yang ingin bersahabat dengan kita, tidak kira apa chorak atau sistem politik negara 
itu, berdasarkan kapada prinsip tidak berchampor tangan, serta hidup aman bersama dan 
saling hormat menghormati keutohan dan kedaulatan negara masing2. 

Berdasarkan kapada tujuan ini-lah maka Kerajaan telah berusaha khusus-nya untok 
mengukohkan lagi kerjasama di-wilayah Tenggara Asia ini dalam semua lapangan supaya 
semua masharakat negara2 di-rantau ini akan bertambah kuat dan maju dan tidak di-pengarohi 
oleh kuasa2 besar demi kepentingan negara2 di-rantau ini. Oleh itu untok menjamin 

masa depan itu, Kerajaan telah menyuarakan hasrat-nya supaya wilayah Tenggara Asia 
di-perkechualikan dan di-jadikan satu kawasan yang aman dan tenteram yang di-jamin oleh 
kuasa2 besar sendiri. 

Kerajaan berpuas hati bahawa Malaysia mempunyai nama baik dan harum di-kalangan 
antarabangsa di-sebabkan oleh dasar luar negeri kita yang tegas dan bebas. Kerajaan berharap 
kuasa2 besar akan memberi sumbangan yang membena terhadap hasrat kita untok bergerak 
maju dan memelihara keselamatan dan ketenteraman di-negara2 di-rantau ini. 

Beta tersangat berdukachita dan terharu di-atas kehilangan jiwa dan harta benda yang telah 
berlaku di-beberapa buah negeri di-dalam negara akibat banjir baharu2 ini. Sunggoh pun 
banjir yang sa-dahshat itu tidak di-ramalkan, jentera2 dan anggota2 Kerajaan Pusat dan 
Kerajaan2 Negeri telah bergerak dengan pantas-nya menjalankan kerja2 membantu dan 
menyelamatkan mangsa2 banjir. Badan2 sukarela dan juga orang2 persaorangan telah pula 
menyumbangkan tenaga dalam kerja2 pemindahan dan bantuan2 yang di-perlukan di-dalam 
keadaan kechemasan ini. Firma2 dan dermawan2 pula telah menyumbangkan wang ringgit 
dan berbagai2 jenis bantuan yang sangat2 di-perlukan untok mengurangkan penderitaan mangsa2 

banjir itu. Benchana alam ini telah pun membuktikan sekali lagi bagaimana ra'ayat dari 
sagenap lapisan masharakat yang berbilang keturunan dan ugama dapat dengan sendiri-nya 
dan dengan serta-merta bersatu padu untok menolong mereka yang malang. 

Kerajaan juga menguchapkan setinggi2 penghargaan kapada negara2 asing dan badan2 

antarabangsa yang telah menghulorkan berbagai2 bantuan kapada negara kita. Bantuan2 yang 
mereka telah beri dengan ikhlas dan kena pada masa-nya itu mencherminkan hubongan yang 
rapat di-antara mereka dengan negara kita. 

Kerja2 bantuan serta-merta dan pemulehan mangsa2 banjir ini hendak-lah di-uruskan dengan 
sechepat mungkin supaya mereka dapat memuleh kehidupan mereka saperti sedia kala. 
Sebagai suatu langkah pemulehan Kerajaan telah pun bersetuju memberi beberapa jenis 
bantuan serta-merta. Kerajaan akan juga mengkaji dan menimbang ranchangan2 jangka 
pertengahan dan jangka panjang untok mengelak dan mengurangkan kesan2 benchana banjir 
di-dalam negara. 

Di-dalam Persidangan Parlimen ini Ahli2 Yang Berhormat akan mendapat peluang mengkaji 
dan membahathkan beberapa shor Kerajaan yang penting untok mengukohkan ketenteraman 
dan perpaduan negara. Beta berharap Ahli2 Yang Berhormat akan memberi pertimbangan 
yang teliti, mendalam, ikhlas dan jujor kapada shor2 ini. Keputusan yang di-chapai kelak 
akan menentukan masa hadapan negara kita yang di-chintai ini. 

Kita harus-lah juga meninjau masa hadapan negara kita ini. Ikhtiar2 Kerajaan di-dalam 
tahun2 enam-pulohan dan tahun2 dahulu daripada-nya telah pun menghasilkan berbagai faedah 
yang sedang di-nekmati oleh ra'ayat seluroh-nya. Matlamat2 dan ranchangan2 bagi tahun2 

tujoh-pulohan ini menegaskan hasrat Kerajaan memperbaiki lagi keadaan ekonomi dan 
memperkukohkan ketenteraman dan perpaduan negara. Kerajaan berazam melaksanakan 
ranchangan2 ini sechepat2-nya. Beta menyeru ra'ayat sekalian memberi kerjasama kapada 
Kerajaan dalam usaha-nya membasmikan kemiskinan dan mewujudkan perpaduan negara. 
Dengan izin Tuhan Yang Maha Kuasa dan ada-nya kerjasama ra'ayat, boleh-lah kita dengan 
penoh keyakinan memandang masa depan yang lebeh gembira dan chemerlang bagi negara 
dan ra'ayat. 


